
Йӧзӧс велӧдан удж нуӧдысь организацияяс да йӧзӧс велӧдан юкӧнын уджалысь мукӧд организация, а сідзжӧ налысь ӧтувъяс дінмуса инновационнӧй площадкаясӧн лыддян
ПӦРАДОК
1. Тайӧ Пӧрадокыс урчитӧ йӧзӧс велӧдан удж нуӧдысь организацияяс да йӧзӧс велӧдан юкӧнын уджалысь мукӧд организация, а сідзжӧ налысь ӧтувъяс дінмуса инновационнӧй площадкаясӧн лыддян механизм.
2. Дінмуса инновационнӧй площадкаяслӧн медшӧр туйвизьяс:
1) лӧсьӧдны, бӧрйыны да (либӧ) пыртны уджӧ:

а) йӧзӧс велӧдӧмын да быдтӧмын выль элементъяс, выль педагогическӧй технологияяс, методика боксянь велӧдан да лабораторнӧя  велӧдан комплексъяс, йӧзӧс велӧдан формаяс, ногъяс да средствояс йӧзӧс велӧдан удж нуӧдысь организацияясын, сы лыдын абу канму секторса ресурсъясӧн вӧдитчӧмӧн;

б) йӧзӧс велӧдан медшӧр ылӧса уджтасъяс, йӧзӧс велӧдан инновационнӧй уджтасъяс, сьӧкыд социальнӧй условиеясын уджалысь йӧзӧс велӧдан организацияяс сӧвмӧдан уджтасъяс;

в) уджсикасӧ велӧдан юкӧнын дасьтан выль профильяс (специализацияяс), мый отсалӧ лӧсьӧдны Россия Федерацияса да Коми Республикаса социально-экономическӧя сӧвмӧдан медшӧр туйвизьяс серти кадрӧвӧй да научнӧй вынйӧр;

г) йӧзӧс велӧдан ӧнія технологияяс подув вылын кадръясӧс, сы лыдын педагогическӧй, научнӧй да научно-педагогическӧй уджалысьясӧс да йӧзӧс велӧдан юкӧнын юрнуӧдысь уджалысьясӧс дасьтан, уджсикасӧ выльысь дасьтан да (либӧ) налысь квалификация кыпӧдан методикаяс;

д) быдсикас тшупӧдын йӧзӧс велӧдан выль механизмъяс, формаяс да сыӧн веськӧдлан ногъяс, сы лыдын ӧнія технологияясӧн вӧдитчӧмӧн;

е)  йӧзӧс велӧдӧмӧн веськӧдлӧмын йӧзлӧн участвуйтан выль институтъяс;

ж) йӧзӧс велӧдан ӧтувъясӧн да йӧзӧс велӧдан юкӧнын уджалысьясӧн ассьыныс уджсӧ ладмӧдан да йӧзӧс велӧдан организацияяс костын сетевӧя ӧтувъя удж нуӧдан выль механизмъяс;

2) йӧзӧс велӧдан юкӧнын мукӧд инновационнӧй удж, мый веськӧдӧма, медым бурмӧдны методика боксянь велӧдӧмӧн, научно-педагогическӧя, котыртӧмӧн, инӧд боксянь, сьӧм да экономика боксянь, кадрӧвӧя, материально-техническӧя йӧзӧс могмӧдан система.

3. Дінмуса инновационнӧй площадкаяс уджалӧны йӧзӧс велӧдан юкӧнын ӧти либӧ некымын туйвизь кузя кыдзи инновационнӧй балаяс (уджтасъяс), Коми Республикаса йӧзӧс велӧдан министерствоӧн лӧсьӧдӧм да котыртӧм балаяс серти, сідзи и ас кежысь збыльмӧдан балаяс да уджтасъяс серти, кутшӧмъяслӧн ыджыд тӧдчанлуныс, медым могмӧдны йӧзӧс велӧдан юкӧнын Коми Республикаса канму политикалысь медшӧр туйвизьяс.

4. Дінмуса инновационнӧй площадкаясӧн лыддьӧны йӧзӧс велӧдан удж нуӧдысь организацияяс да йӧзӧс велӧдан юкӧнын уджалысь мукӧд организация, а сідзжӧ налӧн ӧтувъяс (водзӧ – организацияяс) налӧн инӧд серти котыртан форма, сикас вылӧ, ведомство улӧ пырӧмсӧ видзӧдтӧг (кор эм), кодъяс збыльмӧдӧны инновационнӧй балаяс (уджтасъяс),  кутшӧмъяслӧн ыджыд тӧдчанлуныс, медым могмӧдны Коми Республикаса йӧзӧс велӧдан система ӧнъяӧдӧмсӧ да сӧвмӧдӧмсӧ, республика социально-экономическӧя сӧвмӧдан, йӧзӧс велӧдан юкӧнын Коми Республикаса канму политикалысь верктуя туйвизьяс збыльмӧдан медшӧр туйвизьяс  артыштӧмӧн.
5. Организацияяссӧ дінмуса инновационнӧй площадкаясӧн лыддьӧ Коми Республикаса йӧзӧс велӧдан министерство Коми Республикаса йӧзӧс велӧдан министерство бердын Йӧзӧс велӧдан юкӧнын инновацияяслы отсӧг сетан республиканскӧй сӧветлӧн вӧзйӧмъяс вылӧ подуласьӧмӧн (водзӧ – Республиканскӧй сӧвет) Коми Республикаса йӧзӧс велӧдан министерство бердын Республиканскӧй экспертнӧй сӧветлӧн кывкӧртӧдъяс подув вылын (водзӧ – Экспертнӧй сӧвет).

6. Республиканскӧй сӧветӧ да Экспертнӧй сӧветӧ пырысьяссӧ, Республиканскӧй сӧвет да Экспертнӧй сӧвет йылысь положениеяссӧ, налӧн удж йылысь пӧрадоксӧ, помшуӧмъяс (вӧзйӧмъяс) да кывкӧртӧдъяс наӧн примитан кадколастсӧ да пӧрадоксӧ, сы лыдын: найӧс оформитан пӧрадоксӧ да кадколастсӧ; Коми Республикаса йӧзӧс велӧдан министерстволы найӧс мӧдӧдан кадсӧ; дінмуса инновационнӧй площадкаяслӧн заявкаяслысь да бала (уджтас) збыльмӧдӧм йылысь быдвося отчётъяслысь экспертиза Экспертнӧй сӧветӧн нуӧдан пӧрадоксӧ, а сідзжӧ дінмуса инновационнӧй площадкаяслӧн балаяс (уджтасъяс) збыльмӧдӧм йылысь быдвося отчётъяс организацияясӧн сетӧмсӧ вынсьӧдӧны Коми Республикаса йӧзӧс велӧдан министерстволӧн локальнӧй актъясӧн (водзӧ – Министерство) да йӧзӧдӧны Министерстволӧн официальнӧй сайт вылын “Ӧтуввез” юӧр да телекоммуникационнӧй везйын найӧс вынсьӧдан лунсянь 5 уджалан лунӧн.

7. Организациясӧ республиканскӧй инновационнӧй площадкаӧн лыддьӧм вылӧ организация – соискатель сетӧ заявка Республиканскӧй сӧветӧ сійӧс Министерствоӧ мӧдӧдӧмӧн мунан вося косму тӧлысь 30 лунысь оз сёрджык, кытчӧ колӧ индыны татшӧм юӧр:


1) организация – соискательлӧн ним да меститчанін (юридическӧй да збыль инпас, йитчан телефонъяс); 

2) вӧзъян балалӧн (уджтаслӧн) шӧр могъяс, могъяс да медшӧр мӧвп (мӧвпъяс), дінмуса йӧзӧс велӧдан система сӧвмӧдӧм вылӧ сылысь тӧдчанлунсӧ подулалӧм, артыштӧм бӧртасъяс;

3) бала (уджтас) збыльмӧдан уджтас (мыджсян теоретическӧй положениеяс, удж тшупӧдъяс, сюрӧс да ногъяс, быд тшупӧд серти артыштӧм бӧртасъяс, удж окталунлӧн петкӧдласъяс, удж котыртӧмын колана условиеяс, контроль да бӧртасъяслысь збыльлун могмӧдан средствояс, бала (уджтас) тема кузя научнӧй да (либӧ) методическӧя велӧдан разработкаяс лыддьӧг; 

4) бала (уджтас) збыльмӧдан календарнӧй план тшупӧдъяс кузя бала збыльмӧдан кадколастсӧ да эштӧдӧм прӧдукция (бӧртасъяс) лыддьӧгсӧ индӧмӧн; 
5) йӧзӧс велӧдӧм йылысь оланпастэчас серти бала (уджтас) збыльмӧдны позянлунсӧ подулалӧм либӧ бала (уджтас) збыльмӧдӧм вылӧ колана нормативнӧй инӧда акт бала кузя вӧзйӧмъяс;
6) балалысь (уджтаслысь) бӧртасъяс массӧвӧй политикаӧ паськӧдӧм да олӧмӧ пыртӧм кузя вӧзйӧмъяс, тшӧтш йӧзӧс велӧдӧм йылысь оланпастэчасӧ вежсьӧмъяс пыртӧм кузя  вӧзйӧмъяс (коланлун дырйи);

7) балалӧн (уджтаслӧн) бӧртасъяссӧ сійӧс збыльмӧдӧм бӧрын подулалӧм, тшӧтш сійӧс ресурсъясӧн могмӧдан механизмъяс;

8) бала (уджтас) збыльмӧдӧмын участвуйтӧм вылӧ котыртӧм йылысь асвеськӧдлан органлӧн помшуӧм.

8. Босьтӧм заявкаяссӧ пасйӧны Министерствоын налӧн воан лунӧ сійӧс пӧлучитӧм йылысь гижсьӧг организация – соискательлы тшӧтш сетӧмӧн. Пасъян кадпассянь ӧти уджалан лунӧн индӧм заявкаяссӧ сетӧ Министерство Экспертнӧй сӧветӧ.

Кор заявкаыс оз лӧсяв корӧмъяслы, мый урчитӧма тайӧ Пӧрадоклӧн 7 пунктӧн, организация – соискательӧн сетӧм заявкасӧ сійӧс пасъян лунсянь 5 уджалан лунӧн Министерство бергӧдӧ организация – соискательлы сійӧс бергӧдан помкасӧ подулалӧмӧн.

Организация – соискательлӧн эм инӧд заявкасӧ колана выйӧдз вайӧдӧм бӧрын сетны сійӧс заявка сетан кад кольӧм бӧрын, мый урчитӧма тайӧ Пӧрадоклӧн 7 пунктӧн.

 9.  Экспертнӧй сӧвет:

1) нуӧдӧ заявкаяс серти экспертиза;

2) сетӧ заявкаяс серти экспертиза бӧртасъяс йылысь Республиканскӧй сӧветӧ кывкӧртӧдъяс;

3) нуӧдӧ дінмуса инновационнӧй площадкаяслысь бала (уджтас) збыльмӧдӧм йылысь быдвося отчётъяс серти экспертиза;

4) лӧсьӧдӧ да нуӧдӧ дінмуса инновационнӧй площадкаяслӧн удж йылысь даннӧйяслысь банк.

Заявкаяс серти экспертиза нуӧдан кадколастыс оз вермы лоны Экспертнӧй сӧветлы Министерствоӧн заявка сетан лунсянь 30 календарнӧй лунысь дырджык. 
10. Заявкаяс серти экспертиза бӧртасъяс кузя Экспертнӧй сӧветӧн дасьтӧм кывкӧртӧдъяссӧ Экспертнӧй сӧвет мӧдӧдӧ Республиканскӧй сӧветӧ индӧм экспертиза нуӧдан лунсянь 5 уджалан лунысь оз сёрджык.

11. Республиканскӧй сӧвет Экспертнӧй сӧветлӧн кывкӧртӧдъяс воан лунсянь 10 уджалан лунӧн видлалӧ найӧс, лӧсьӧдӧ дінмуса инновационнӧй площадкаӧн организациясӧ лыддьӧм йылысь вӧзйӧмъяс балаяс (уджтасъяс) серти экспертиза вылӧ подуласьӧмӧн да мӧдӧдӧ Министерствоӧ индӧм вӧзйӧмъяссӧ. 

Дінмуса инновационнӧй площадкаясӧн организацияяс – соискательяссӧ лыддьӧм йылысь Республиканскӧй сӧветлӧн вӧзйӧмъяс вылӧ подуласьӧмӧн Министерство примитӧ помшуӧм лыддьыны организацияяс – соискательяссӧ дінмуса инновационнӧй площадкаясӧн. Сійӧ помшуӧмъяссӧ оформитӧны Министерстволӧн тшӧктӧдӧн Республиканскӧй сӧветлӧн вӧзйӧмъяс воан лунсянь 3 уджалан лунӧн.

12. Дінмуса инновационнӧй площадкаясӧн организацияяс – соискательяссӧ лыддьӧм йылысь помшуӧмъяс Министерствоӧн примитан кадколастсӧ да пӧрадоксӧ, индӧм помшуӧмъяссӧ организация – соискательяслы мӧдӧдан кадколастъяссӧ вынсьӧдӧны Министерстволӧн локальнӧй актӧн да йӧзӧдӧны сылӧн официальнӧй сайт вылын “Ӧтуввез” юӧр да телекоммуникационнӧй везйын найӧс вынсьӧдан лунсянь 3 уджалан лунӧн.

13. Примитӧм помшуӧмъяс вылӧ подуласьӧмӧн мунан вося ӧшым тӧлысь 30 лунысь оз сёрджык Министерство индӧ дінмуса инновационнӧй площадкаяслысь лыддьӧг, кутшӧмъяс пырӧны Коми Республикаса йӧзӧс велӧдан системаын инновационнӧй инфраструктураӧ, да йӧзӧдӧ сійӧс Министерстволӧн официальнӧй сайт вылын “Ӧтуввез” юӧр да телекоммуникационнӧй везйын найӧс лэдзан лунсянь 5 уджалан лунӧн.

Дінмуса инновационнӧй площадкаӧн организациясӧ лыддьӧм вылӧ заявка выльысь позьӧ сетны воысь оз водзджык.

14. Организациясӧ дінмуса инновационнӧй площадкаӧн лыддьӧны бала (уджтас) збыльмӧдан кадколаст кежлӧ.
Бала (уджтас) збыльмӧдан кад кольӧм бӧрын Республиканскӧй сӧветлысь вӧзйӧмъяс артыштӧмӧн индӧм вӧзйӧмъяс воан лунсянь 3 уджалан лунӧн  Министерство примитӧ татшӧм помшуӧмъясысь ӧтиӧс:

1) дугӧдны дінмуса инновационнӧй площадкалысь удж;

2) нюжӧдны дінмуса инновационнӧй площадкалысь удж.
Индӧм помшуӧмъяссӧ Министерство мӧдӧдӧ индӧм организацияяслы лӧсялана помшуӧмъяс Министерствоӧн примитан лунсянь 3 уджалан лунӧн.
15. Дінмуса инновационнӧй площадкалысь уджсӧ кадысь водз дугӧдӧны татшӧм случайяс дырйи:

1) шедӧдӧма шӧракостса бӧртасъяс, кутшӧмъяс эскӧдӧны бала (уджтас) збыльмӧдны позьтӧмлун либӧ ковтӧмлун - бала (уджтас) збыльмӧдан кадколаст кежлӧ.

2) организацияӧн, кутшӧмӧс лыддьӧма дінмуса инновационнӧй площадкаӧн, торкӧма Россия Федерацияса оланпастэчас бала (уджтас) збыльмӧдігӧн;

3) абу сетӧма, а сідзжӧ абу ас кадӧ сетӧма бала (уджтас) збыльмӧдӧм йылысь быдвося отчёт.

16. Дінмуса инновационнӧй площадкалысь удж кадысь водз дугӧдӧм йылысь помшуӧмсӧ видлалӧ Республиканскӧй сӧвет. Видлалӧм бӧртасъяс серти Республиканскӧй сӧвет сетӧ Министерстволы лӧсялана вӧзйӧмъяс.

Министерство индӧм вӧзйӧмъяс воан лунсянь 3 уджалан лунӧн примитӧ дінмуса инновационнӧй площадкалысь удж кадысь водз дугӧдӧм йылысь помшуӧм да мӧдӧдӧ сійӧс индӧм организацияӧ.

Вуджӧдіс Холопова, 10 292 пас

